
Sind wir froh, sind wir Vögel  

Auf einem Baum treffen sich Amsel, Taube und Meisen… 

A: Jetzt lueg dr emal die Mensche ah… s’isch ja zum lache. 

T: Was meinsch? Was meinsch? 

A: Hä ja, das sind richtige Sorgechind…. 

T: Aha, warum meinsch? 

A: Ja los die emal ah… Sorge machds sich, ob ihres Auto ächt gnueg PS hät, obs morn ächt 

regnet, obs echt Chrank werdet, obs Geld sich trotz Krise vermehrt… obs das Chleid nöd au i 

blau git… isch ja herzig... 

M: Mängmal glaub i die händ e grösseri Meise als mir Meisli…hihi 

Häsch nämlich rächt. Als obs drufah chämt, obs Rägnet oder schön isch, obs Chrank werdet 

oder nöd…  Sie chönts ja eh nöd stüüre… 

A: Genau, genau. Und weisch was isch s herzigscht… Sie sorged sich so sehr um ihre Sorge, dass 

s’schöne gar nüm gsehnd. Sgit wenig wos no gnüssed.  

T: Ja aber weisch, die müend ebe luege das morn wiiter gaht. Und das cha mägisch schwer sii… 

M: Ja ja… klar… aber dä morgig Tag chunt eineweg, ob Du dir Sorge machsch oder nöd. 

Und das mer sich e chli sorge macht isch ja scho rächt. Ich mach mir au mängisch sorge,  

wie ich es Näscht am stabilschte in Baum ine bau, aber bis jetzt hät no jedes ghebet. Aber die 

mached sich sorge um praktisch alles. Mir münd sässe go sueche, aber lueg emal die ah… 

A: häsch rächt, die händ Hüüser voll mit gute Sache, aber da sorged sie sich scho wieder… was 

vo all däm isch ächt guet, was macht dick, was schmöckt faad. Was git Allergie, was macht 

Chrank… oder no verreckter was vo all däm sölleds au ässä…. hm…. da chasch dr im Fall 

Tagelang dä Chopf zermürbe… 

T: Häsch rächt, ds Ässe hettes gnueg, und doch langs nöd für all… 

M: Jä weisch, trotz de iibildete Uusbildige, händs das mit em Teile nonig gschnallt. 

T: Und denn das mit dä Karriere… isch dr scho ufgfalle wie viel Sorge das sie sich mached, wer 

besser isch. Wer meh verdient, wer meh Autos hät, wer meh … 

M: Chind hät?  

T: nei…ich glaub das isch öppis wos lieber weniger händ, die mached ja grad nomal meh sorge… 

 Die mached Lärm, schliised alles, und das nöd nur wens 3 sind, au die grössere mached alles kaputt,  

 eifach wird das wos schliised au grösser… 

A: Es sind eigentlich armi Kreature… Weisch was, so langsam fang ich mir a sorgemache um die 

Mensche. 

M:  Oh bevors sowiit isch höred mer lieber uf, drüber nah ds dänke… Simmer froh, das mir Vögel 

sind. 


